
БАЯВЫЯ БУДНІ 

 

У кожнага воіна-інтэрішцыяналіста быў свой няпросты, пакручасты шлях у Афганістан, 

на вайну, першае маштабнае сутыкненне з міжнародным тэрарызмам – страшэннай пачварай. 

у барацьбе супраць якой зараз аб’ядноўваецца ўся сусветная супольнасць. 

Лепяльчанін Аляксандр Скачок нарадзіўся ў 1959 годзе ў весцы Самаседаўка Крупскага 

раёна Мінскай вобласці. Пасля заканчэння Ігрушскай сярэдняй школы разам з атэстатам аб 

адукацыі атрымаў і пасведчанне трактарыста, чатары месяцы працаваў механізатарам у 

мясцовым саўгасе. Затым скончыў Барысаўскую аўташколу ДТСААФ, якая рыхтавала вадзіцеляў 

катэгорый «В», «С» для арміі. 3 марта 1978 па красавік 1980 года Аляксандр Анатольевіч служыў 

вадзіцелем грузавой аўтамашыны ў ракетна-зенітнай брыгадзе пад Баранавічамі. 

Пасля тэрміновай службы вырашыў не вяртацца дадому, а звязаць свой далейшы лёс з 

арміяй. Паступіў у школу прапаршчыкаў пры Яраслаўскім вышэйшым ваенна-фінансавым 

вучылішчы. Праз паўгода вучобы быў накіравоны ў ваенны гарадок Слабодка Пружанскага раёна 

Гродзенскай вобласці начальнікам фінансавай службы ракетнага дывізіёна. 

– У той час да нашай вайсковай часці ўжо даходзілі звесткі пра рэальныя баявыя дзеянні ў 

Афганістане, дзе гінулі нашы ваеннаслужачыя, – успамінае Аляксандр Скачок. – Па разнарадцы 

туды траплялі на службу і некаторыя мае аднапалчане. У верасні 1983 года такая разнарадка 

прыйшла і на мяне. 

На самалёце разам з іншымі афіцэрамі і прапаршчыкамі зрабіў пералет з Мінска да 

Ташкента, дзе перасеў на ваенны авіярэйс у Афганістан. Прызямліліся на аэрадроме ў Кабуле. 

Аднак у сталіцы Афганістана знаходзіўся толькі двое сутак, чакаў размеркавання ў пэўную 

вайсковую часць. 

– Куды патрапілі? 

– На ваенную базу, якая была абуладкавана з узвядзеннем капітальных фартыфікацыйных 

збудаванняў і рэальнай магчымасцю трымаць кругавую абарону пры нападзе буйных вайсковых 

злучэнняў душманаў. Яна размяшчалася ў паўночнай частцы краіны на адлегласці каля дзесяці 

кіламетраў ад горада Пулі-Хумры. Служыў прапаршчыкам у 276-й ваеннай трубаправоднай 

брыгадзе, якая складалася з трох асобных батальёнаў. Падраздзяленні дыслакаваліся ў розных 

месцах ад Хайратона да Баграма, адказвалі за пэўныя ўчасткі трубаправодаў, па якіх 

транспарціраваліся бензін і дызельнае паліва для аўтамашын, іншай ваеннай тэхнікі. 

 

* * * 

– Ці сутыкаліся з варожымі дыверсіямі? 

– Душманы перыядычна ўзрывалі ў розных месцах ніткі паліваправодаў, пашкоджвалі іх. I 

ўсё ж гэта дазваляла ў вялікіх аб’ёмах і з меншымі людскімі, тэхнічнымі стратамі дастаўляць 

гаруча-змазачныя матэрыялы для забеспячэння нашых воінскіх злучэнняў і аб’ектаў 

жыццезабеепячэння, чым асобнымі аўтакалонамі па перасечанай мясцовасці, асабліва калі гэтыя 

шляхі пралягалі праз цяжкадаступныя і складаныя для пераадолення горныя дарогі-серпанціны. 

– У чым заключалася ваша асабістая воінская служба? 



– Хоць я лічыўся начфінам батальёна, гэта займала ва ўмовах рэальнай вайны малую 

частку маіх непасрэдных абавязкаў. Як старшы прапаршчык рэгулярна прызначаўся начальнікам 

ваеннага каравула на ахове ваенных аб’ектаў, перыядычна выязджаў у якасці камандзіра воінскага 

падраздзялення на ліквідацыю пашкоджанняў трубаправодаў. Адбываліся сутычкі, перастрэлкі з 

ворагам, якія часам заканчваліся цяжкімі раненнямі і нават гібеллю нашых салдат, сяржантаў і 

афіцэраў. Аднак усе мы былі верныя вайсковай прысязе, строга выконвалі свой воінскі абавязак ва 

ўмовах баявых дзеянняў. На шчасце, за ўвесь час службы ў Афганістане варожыя кулі мяне не 

закранулі, праляцелі міма. 

– Калі дэмабілізаваліся? 

– У кастрычніку 1985 года на грузавой аўтамашыне даехаў да Тэрмеза, адтуль дабраўся да 

Ташкента. Сеў на звычайны грамадзянскі самалёт, на якім даляцеў да Мінска. 

Мікалай ГАРБАЧОЎ 


